
Бягомль, гарадскі пасёлак 

 

Тып населенага пункта   гарадскі пасёлак 

Раён вобласці    Докшыцкі раён 

Год вызвалення    1944 

Месяц вызвалення    ліпень 

Чысло месяца    1 

Вайсковая аперацыя    Мінская наступальнаz аперацыя 

 

Гарадскі пасёлак Бягомль быў акупіраваны нямецка-фашысцкімі захопнікамі 2 ліпеня 1941 г. 

Акупанты размясцілі ў пасёлку гарнізон і ператварылі яго ва ўмацаваны пункт з агнявымі кропкамі, 

акопамі, дзотамі. Яму адводзілася роля апорнага пункта па ажыццяўленні ўзаемадзеянняў нямецка-

фашысцкіх гарнізонаў для барацьбы з партызанскім рухам у паўночна-ўсходніх раёнах Мінскай 

вобласці. 

20 снежня 1942 г. партызаны разграмілі варожы гарнізон у Бягомлі. Тэрыторыя раёна 

ўваходзіла ў Барысаўска-Бягомльскую партызанскую зону. У Бягомлі базіраваліся падпольны 

райкам партыі, штаб партызанскай брыгады «Жалязняк», дзейнічала партызанская камендатура, 

перасоўны шпіталь, друкарня. Быў адноўлены тэлефонны вузел і наладжана сувязь з партызанскімі 

атрадамі. З сакавіка 1943 г. тут дзейнічаў партызанскі аэрадром, на які лётчыкі 101-га авіяпалка 

далёкага дзеяння (камандзір В. С. Грызадубава) сістэматычна дастаўлялі зброю, боепрыпасы, 

медыкаменты і інш. для партызан, вывозілі на Вялікую зямлю параненых, хворых, дзяцей. 

Фашысты правялі некалькі буйных карных аперацый супраць партызан. У маі – чэрвені 

1943 г. падчас аперацыі «Котбус» пасля шматдзённых баёў гітлераўцы занялі пасёлак, але да канца 

ліпеня 1943 г. зноў былі выбіты з яго партызанамі брыгады «Жалязняк». У час карнай аперацыі 

«Баклан» (май – чэрвень 1944 г.) немцы 5 чэрвеня зноў занялі пасёлак.  

Бягомль быў вызвалены 1 ліпеня 1944 г. воінамі 277-й стралковай дывізіі (генерал-маёр 

С. Ц. Гладышаў), 7-й механізаванай брыгады (палкоўнік М. І. Радзіёнаў) 3-га Беларускага фронту і 

партызанамі брыгады «Жалязняк» (камандзір І. П. Ціткоў) у ходзе Мінскай наступальнай аперацыі 

(29 чэрвеня – 4 ліпеня 1944). 

Высокай адзнакай подзвігу бягомльцаў з’яўляецца ўганараванне Бягомля дзяржаўным 

вымпелам «За мужнасць і стойкасць у гады Вялікай Айчыннай вайны».  

ГАНАРЫМСЯ ТАБОЙ, БЯГОМЛЬ 

 

3 ліпеня 1941 года вуліцы Бягомля напоўніліся разрывамі снарадаў падышоўшых фашысцкіх 

танкаў. Забіўшы некалькі мірных жыхароў і абрабаваўшы магазіны, вораг адышоў. А праз некалькі 

гадзін у пасёлак уступіла цэлая фашысцкая арда. Для жыхароў наступілі чорныя дні акупацыі. 

Вуліцы стракацелі аб’явамі аб смяротным пакаранні праз павешанне, аб растрэлах за 

хаванне байцоў Чырвонай Арміі, камуністаў, савецкіх актывістаў, за непакорлівасць нямецкім 

уладам. На змену савецкім законам уводзіўся «новы парадак». Для ўмацавання сваёй улады немцы 

размясцілі ў Бягомлі буйны воінскі гарнізон. 

У верасні 1941 года гітлераўцы ўчынілі ў пасёлку першую масавую крывавую расправу. Яны 

схапілі больш як 300 чалавек мірных грамадзян, у тым ліку жанчын і дзяцей, аграбілі іх і расстралялі. 

Але нельга было зламаць волю жыхароў Бягомля. Вялікая нянавісць да захопнікаў, якія 

парушылі мірнае жыццё, разрывала сэрцы патрыётаў. Камуністы, якія засталіся на акупіраванай 

тэрыторыі і якіх узначальваў сакратар райкама КПБ Сцяпан Сцяпанавіч Манковіч, у першыя ж 

месяцы акупацыі ўзнялі савецкіх людзей да супраціўлення акупацыйным уладам і павялі масы да 

ўзброенага супраціўлення. 

Ужо восенню 1941 года ў Бягомлі паяўляецца падпольная група на чале з камуністам Якавам 

Аляксандравічам Шаўцовым. У яе састаў увайшлі камуністы К. Д. Патапейка, Ф. А. Буландо, 

камсамольцы В. Таракан, С. Хацкевіч, В. Ганчар, браты Улас і Мікалай Печані. У ваколіцах Бягомля 

з’явілася некалькі партызанскіх груп і атрадаў, якія наносілі ўдары па ворагу. 

Няўтульна адчувалі сябе фашысты ў нашым Бягомлі. Вакол былі страшныя для іх лясы, дзе 

гатовы былі выстраліць кожная елачка і куст, дзе насельніцтва навакольных вёсак люта ненавідзела 

акупантаў. Каб зберагчы сябе, вораг апаясаў Бягомль радамі калючага дроту, акопамі, дзотамі. 

Турму, раённую ўправу, казармы, якія размяшчаліся ў цагляных будынках, немцы ператварылі ў 

бастыёны сваёй абароны. Асобы састаў гарнізона знаходзіўся ў пастаяннай баявой гатоўнасці. 

У снежні 1942 года перад камандаваннем партызанскай брыгады «Жалязняк» паўстала 

пытанне аб поўным выгнанні ворага з Бягомльшчыны і ліквідацыі варожага гарнізона. План баявой 

аперацыі распрацоўваўся з асаблівай стараннасцю. Партызанскай брыгадзе, якая была 

ўкамплектавана ў асноўным мясцовымі жыхарамі, давялі баявую задачу напярэдадні бою. Умовы 

бою былі вельмі жорсткімі. Разлік быў на нечаканасць наступлення і асабістую храбрасць кожнага 

партызана. 

Наступіла ноч 17 снежня 1942 года. Першы атрад пад камандаваннем Н. Т. Пунчава 

сканцэнтраваўся і наносіў удар ўздоўж вуліцы Чырвонаармейскай. Другі атрад С. Д. Пуніна вёў 

баявыя дзеянні ад вёскі Маргавіца ўздоўж вуліцы Ленінскай. Трэці атрад, якім камандаваў 

М. Л. Афанасьеў, дзейнічаў уздоўж вуліц Кірава і Паштовай. Зводная група наносіла ўдары ўздоўж 

вуліцы Трактарнай. 

У 23 гадзіны па ўсіх напрамках наступлення партызан затрашчалі вінтовачныя выстралы і 

ўзрывы гранат. Да дзвюх гадзін ночы 18 снежня партызаны на ўсіх накірунках, выбіўшы праціўніка з 

перадавых умацаваных пунктаў, прасунуліся да цэнтральнага вузла супраціўлення фашыстаў. Але 



ўзяць яго партызанам не ўдалося. Вораг са смяротным адчаем супраціўляўся. Да канца дня 

18 снежня на дапамогу асаджаным прыбыў 102-гі нацыяналісцкі батальён з Плешчаніцкага 

гарнізона, які там размяшчаўся. 

Партызанам спатрэбілася перагрупоўка сваіх сіл. У ноч з 18 на 19 снежня напор наступаючых 

узмацніўся. У смяротнай сутычцы на вуліцы Паштовай гіне партызан трэцяга атрада Іван Фёдаравіч 

Дранковіч. Адважна дзейнічаў партызан Міхаіл Якаўлевіч Аўчыннікаў. Ён першым дасягнуў мосціка 

праз рэчку па вуліцы Савецкай, але быў скошан варожай чаргой. 

Смела дзейнічалі партызаны жыхары Бягомльшчыны П. С. Руткоўскі, Ф. А. Удавенка, 

Ю. І. Дземідовіч, І. П. Кліманскі, П. І. Шынкевіч, А. Ф. Фрол, С. Я. Мальчык, С. Я. Барздыка, 

Г. Ф. Дранковіч і многія іншыя. Не вытрымаўшы баявога націску партызан і баючыся поўнага 

разгрому, праціўнік з боем здаваў адну пазіцыю за другой і 19 снежня спешна пакінуў Бягомль. 

20 снежня 1942 года над будынкам райкама партыі ўзвіўся чырвоны сцяг. Жыхары Бягомля 

радаваліся. На мітынгу, які адбыўся ў дзень 19 снежня, жыхары Бягомля пакляліся адстаяць 

заваяваныя пазіцыі і ўзмацніць удары па ворагу. І клятву гэту яны стрымалі. Ужо ў першыя месяцы 

1943 года гітлераўцы былі выбіты з наседжаных месц па ўсёй Бягомльшчыне. Пад кантролем 

партызан аказалася абшырная зона плошчай больш як дзве тысячы квадратных кіламетраў, на якой 

пражывала да 40 тысяч чалавек. Гэта зона ўтрымлівалася партызанамі да вызвалення Беларусі 

Чырвонай Арміяй, гэта значыць, да ліпеня 1944 года. 

Нельга сказаць, што пасля вызвалення раёна ўсё ішло гладка. Насельніцтва пасёлка, як і 

ўсёй Бягомльшчыны, прайшло праз шэраг цяжкіх выпрабаванняў. Карнікі не адзін раз спрабавалі 

расправіцца з непакорнымі. Іх злачынныя рэйды пакідалі ў папялішчах цэлыя вёскі. Бягомльшчына 

заплаціла за сваю непакорлівасць тысячамі жыццяў грамадзян, забітых і спаленых жывымі. Але 

ніякія зверствы фашыстаў не змаглі зламаць любві нашага насельніцтва да свабоды і да радзімы, 

якой людзі засталіся вернымі да канца. 

 

А. Аўтушка, 

навуковы супрацоўнік музея Народнай славы 

 


